MINUTI  

KAMRA TAD-DEPUTATI

IL-ĦDAX-IL PARLAMENT

KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

LAQGĦA NRU. 15

It-Tnejn, 9 ta' Jannar, 2012.

Il-Kumitat tal-Kontijiet dwar l-Uffiċċju Nazzjonali tal-Verifika ltaqa' fil-Palazz, il-Belt Valletta, fis-1:10 p.m. 

Skond artiklu 15 ta' l-Att Nru XVI ta' l-1997 dwar l-Awditur Ġenerali u l-Uffiċċju Nazzjonali tal-Verifika, il-Kumitat għadda biex jeleġġi Chairman.

L-Onor. Jason Azzopardi ppropona li l-Onor. Carmelo Mifsud Bonnici, Ministru tal-Intern u Affarijiet Parlamentari, ikun maħtur Chairman.

L-Onor. Philip Mifsud issekonda. 

Il-Kumitat qabel unanimament u l-Onor. Carmelo Mifsud Bonnici kien elett Chairman.

MINUTI

Il-Minuti tal-Laqgħa Nru. 14 saret fis-16 ta’ Novembru, 2011, kienu konfermati.

PREŻENTI

L-Onor. Chris Agius; l-Onor. Charles Mangion; l-Onor. Philip Mifsud; l-Onor. Jesmond Mugliett; l-Onor. Jason Azzopardi (Ministru għall-Kompetizzjoni Ġusta, Negozji Żgħar u l-Konsumaturi) (Membru nominat mill-Prim Ministru) u l-Onor. Charles Buhagiar (Membru  nominat mill-Kap tal-Oppożizzjoni) kienu preżenti. 

RIŻOLUZZJONI DWAR TRASFERIMENT TA’ PROPRJETÀ LIL DIVERSI CLUBS U ASSOĊJAZZJONIJIET

Il-Ministru Jason Azzopardi, f’isem il-Ministru tal-Finanzi, l-Ekonomija u Investiment, ressaq din ir-riżoluzzjoni: 

Billi hija l-politika tal-Gvern li jippromwovi l-isport kif ukoll is-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta bi ħsiebu jagħti proprjetajiet lil Clubs u Assoċjazzjonijiet b’titlu ta’ kera jew ċens temporanju, il-proprjetajiet kif inhuma deskritti aħjar fl-abbozz ta’ ftehim imqiegħda  fuq il-Mejda tal-Kamra għaż-żmien, bil-kera jew ċens, u taħt il-kundizzjonijiet li jinsabu fl-istess abbozzi.

U billi huwa maħsub fil-paragrafu (d) tas-sub-artiklu (1) tal-Artikolu 3 tal-Kapitlu 268 Att dwar it-Trasferiment ta’ Artijiet tal-Gvern, li art li tkun propjetà tal-Gvern jew amministrata minnu tista’ tiġi trasferita skond riżoluzzjoni  speċjali tal-Kamra tad-Deputati li tkun fis-seħħ fil-waqt tat-trasferiment; 

U billi huwa xieraq li t-trasferiment fuq imsemmija jsiru skond riżoluzzjoni speċjali tal-Kamra tad-Deputati; 

Għalhekk huwa b’dan riżolut illi:- 

1. Ex-St Michael’s Press (Parish Priest; Senglea Church)

2. Garage, Racecourse Str, Marsa (Għaqda Trinità SSa Marsa)

3. Kamra, Stivala Str, Paola (Parish Priest, Paola)

4. Kamra u courtyard fuq maħżen Senglea (Senglea Historical Society)

5. Dar Mrabat Street, Sliema (Sależjani)

6. Art u strutturi f’Pembroke (Girl Guides Pembroke)

7. Żewġ imħażen f’Porte de Bombes, Floriana (Malta Gugggen Muzik)

8. Art, Triq il-Baċir, Għajn Dwieli, Paola (St. John Ambulance Brigade)

9. Dar 14/16 Misraħ Santa Liena, B’Kara (Soċjetà Dun Filippu Borgia)

10. Art u Struttura, Dwejra Lines l/o Rabat (Attard Scout Group)

11. Strutturi f’Pembroke (Malta Red Cross)

12. Mitħna, Triq il-Mitħna, Qormi (Kumitat Festi Esterni San Ġorġ Martri Qormi)

13. Kamra fil-Kamp t’Għajn Tuffieħa (Salesians  Boys & Girls Brigade)

14. Strutturi fil-Kamp t’Għajn Tuffieħa (Majjistral Nature & History Park)

15. Shelter f’Pjazza San Franġisk, Qormi (Aniċi Band & Social Club)

kif deskritti aħjar fl-abbozz tal-ftehim li jinsabu fuq il-Mejda tal-Kamra jiġu mogħtija b’titlu ta’ kera jew ċens temporanju lill-Clubs u Assoċjazzjonijiet imsemmija għaż-żmien, għall-iskop u skond il-pattijiet u kundizzjonijiet imsemmija fl-istess abbozzi.

L-Onor. Azzopardi mbagħad għadda sabiex jagħmel spjegazzjoni qasira dwar din ir-riżoluzzjoni.

L-Onor. Charles Mangion xtaq li jkun iċċarat għal kulħadd dak li hemm imniżżel fi klawsola 17 ta’ kull kuntratt ta’ allokazzjoni li kien qiegħed għall-konsiderazzjoni tal-Kumitat, ċioè li ma jistax ikun hemm trasferiment jew assenjazzjoni lil terzi taħt qualsiasi forma jew metodu.  

L-Onor. Jesmond Mugliett ġibed l-attenzjoni tal-Kumitat li filwaqt li l-pjanti tal-allokazzjoni tal-imħażen f’Misraħ San Ġorġ l-Isla kienu qed juru sensila ta’ imħażen ġo swar bi pjazza fuqha, ma kienx ċar jekk il-pjazza kenitx qed tingħata wkoll u elenka l-fatt li spazju pubbliku għandu jibqa’ spazju pubbliku.  Huwa talab biex tiddaħħal klawsola li tgħid li l-arja ta’ fuq l-imħażen mhijiex parti mill-proprjetà li kienet qed tiġi proposta li tiġi mgħoddija, u anke jinbidlu l-pjanti.

L-Onor. Charles Buhagiar talab li l-Ministru jindika liema mill-proprjetajiet imsemmija fir-riżoluzzjoni kienu diġà  qegħdin jintużaw mill-għaqdiet konċernati b’xi encroachment  u b’xi titolu ieħor.

Talab ukoll li fil-kuntratti kollha jiġi mniżżel l-użu speċifiku li għalih kienu qed jingħataw dawn il-proprjetatjiet sabiex b’hekk l-għaqdiet ikunu marbuta jużaw dik il-proprjetà għall-użu li għalih tkun ingħatat.

L-Onor. Charles Buhagiar ġibed l-attenzjoni tal-Ministru li kien hemm proprjetà ġewwa Għajn Tuffieħa li kienet se tgħaddi li żewġ għaqdiet differenti;  lill-Majjistral Nature and History Park fejn kien qed jiġi propost li jiġu mgħoddija lilhom l-proprjetajiet “structures A to R, excluding structure L at Manikata”, u lis-Salesians  Boys and Girls Brigade fejn kien qed jiġi propost li tiġi mgħoddija lilhom kamra fil-fond ta’ Għajn Tuffieħa mmarkata “B”.  Huwa talab sabiex jiġi kkorreġut dan l-iżball. 

Bi qbil tal-Kumitat iċ-Chairman ordna lis-Sur Albert Mamo, Kummissarju tal-Artijiet, sabiex jieħu konjizzjoni tal-emendi li ntalbu mill-Membri tal-Kumitat u jbiddel il-pjanti u l-kuntratti accordingly.  

Fl-aħħar tad-diskussjoni dwar din ir-riżoluzzjoni, iċ-Chairman għadda biex poġġa l-mistoqsija.  Ir-riżoluzzjoni għaddiet unanimament, bil-kundizzjoni li jsiru l-emendi li ntalbu mill-Kumitat, u għalhekk, skond Kapitolu 268 tal-Liġijiet ta’ Malta, din kellha tiġi riferita lill-Kamra għall-vot mingħajr diskussjoni.

Fis-1:54 p.m. il-Kumitat aġġorna.

